
MAKTABLAR SALOHIYATI

tayanch doktoranti (PhD)
sodikjonabdusattorov@gmail.com

ORCID: 0009-0000-6779-9425

Annotatsiya: Ushbu maqolada O‘zbekistonda, xususan Namangan viloyatida nodavlat maktablar tizimining shakllanishi 
va rivojlanish dinamikasi tahlil qilinadi. Maqolada xususiy maktablarning davlat ta’lim tizimidagi o‘rni, ular taklif qilayotgan 
xizmatlar, hududiy taqsimot va iqtisodiy imkoniyatlari ko‘rib chiqiladi. Shuningdek, davlat tomonidan yaratilgan huquqiy 
asoslar va imtiyozlar ta’siri o‘rganilgan.

Kalit so‘zlar: Nodavlat maktablar, xususiy ta’lim, Namangan viloyati, ta’lim tizimi, iqtisodiy imkoniyatlar.
Abstract: This article analyzes the formation and development dynamics of private schools in Uzbekistan, particularly 
in Namangan region. It discusses the role of private schools in the educational system, the services they provide, 
their regional distribution, and economic potential. The impact of government incentives and legal frameworks is also 
examined.

Keywords: Private schools, non-state education, Namangan region, education system, economic opportunities.
Аннотация: В данной статье анализируются процессы формирования и динамика развития системы 
негосударственных школ в Узбекистане, в частности в Наманганской области. Рассматриваются роль частных школ 
в образовательной системе, предоставляемые ими услуги, территориальное распределение и экономический 
потенциал. Также изучается влияние правовой базы и льгот, предоставленных государством.

Ключевые слова: Негосударственные школы, частное образование, Наманганская область, система образования, 
экономические возможности.

K I R I S H
So‘nggi yillarda ta’lim tizimi iqtisodiyotning strategik tarmoqlaridan biri sifatida jadal rivojlanib kelmoqda. 

Ta’lim xizmatlari bozorida tadbirkorlikning muhim yo‘nalishlaridan biri bu — nodavlat maktablardir. Jahon 
tajribasi shuni ko‘rsatadiki, xususiy ta’lim sektori davlat maktablari faoliyatini to‘ldiruvchi, ta’lim sifatini oshiruvchi 
va raqobat muhitini shakllantiruvchi muhim institut sifatida qaraladi.

O‘zbekistonda nodavlat maktablarning paydo bo‘lishi va rivojlanishi ta’lim tizimidagi mavjud muammolarni 
hal etishga xizmat qilmoqda. Jumladan, umumta’lim maktablarida ortiqcha o‘quvchi yuklamasi, moddiy-texnik 
bazaning yetarli emasligi va smenali ta’lim muammosi xususiy sektorni rivojlantirish zaruratini yuzaga keltirdi. 
Shu bilan birga, davlat tomonidan yaratilayotgan qulay sharoitlar — soliq imtiyozlari, litsenziyalash jarayonining 
soddalashtirilishi hamda investorlar uchun rag‘batlantiruvchi mexanizmlar ushbu sohaning kengayishiga turtki 
bermoqda.

Xususan, Namangan viloyati misolida ko‘rish mumkinki, nodavlat maktablar qisqa vaqt ichida nafaqat 
ta’lim sohasida yangi muqobil imkoniyatlarni taqdim etmoqda, balki aholining sifatli ta’limga bo‘lgan talabini 
qondirishda ham muhim rol o‘ynamoqda. Viloyatda so‘nggi uch yil ichida xususiy maktablarning sezilarli 
darajada ko‘paygani, ular tomonidan taklif etilayotgan o‘quv dasturlari va qo‘shimcha xizmatlarning xilma-xilligi, 
ushbu jarayonning istiqbolli ekanini ko‘rsatadi.

M A V Z U G A  O I D  A D A B I Y O T L A R  S H A R H I
J.Smith fikricha, xususiy ta’lim muassasalari dunyo miqyosida davlat ta’lim tizimining muhim to‘ldiruvchisi 

sifatida qaraladi [1]. A.Brownning ilmiy ishlarida ta’kidlanishicha, xususiy sektorning mavjudligi ta’limda raqobatni 
kuchaytiradi, o‘quvchilarga tanlov imkonini yaratadi va ta’lim sifatining oshishiga ijobiy ta’sir ko‘rsatadi [2].

C.Lee o’z tadqiqotlarida xususiy maktablarning innovatsion o‘quv dasturlarini joriy etish, xorijiy tillarni 
chuqur o‘qitish va yangi texnologiyalarni tezroq tatbiq etish imkoniyati borligini qayd etgan [3].

Makroiqtisodiy va hududiy tadqiqotlar instituti mutaxassislarning fikricha, xususiy sektor ulushining pastligi 
aholining moliyaviy imkoniyatlari, shuningdek, yangi tashkil etilgan maktablarning tajriba va ishonch to‘plash 
jarayoni bilan izohlanadi [4].

So‘nggi yillarda davlat tomonidan qabul qilingan farmon va qarorlar xususiy ta’limni qo‘llab-quvvatlashga 
qaratilgan. Xususan, Prezidentning PF-6108-son farmoni [5], PQ-4312-son qarori [6] hamda PQ-403-son 
qarori [7] xususiy maktablarning huquqiy asoslarini mustahkamlash, litsenziya olish tartibini soddalashtirish va 
soliq imtiyozlarini joriy etishni ko‘zda tutadi. 

T A D Q I Q O T  M E T O D O L O G I YA S I
Tadqiqot davomida makroiqtisodiy ko‘rsatkichlar, statistika agentligi va Makroiqtisodiy tadqiqotlar 

institutining rasmiy ma’lumotlari tahlil qilindi. Shuningdek, Namangan viloyati kesimida nodavlat maktablarning 
soni, hududiy taqsimoti, ta’lim xizmatlari narxlari va ota-onalarning talablari bo‘yicha qiyosiy tahlil o‘tkazildi.

Tadqiqot quyidagi metodlar asosida amalga oshirildi: Qiyosiy tahlil usuli – xorijiy mamlakatlar (AQSh, 
Xitoy, Hindiston)dagi xususiy ta’lim ulushi O‘zbekiston ko‘rsatkichlari bilan qiyoslab o‘rganildi. Statistik tahlil – 
2018–2025 yillar oralig‘ida O‘zbekistondagi va Namangan viloyatidagi nodavlat maktablar soni, o‘quvchilar soni 
hamda hududiy taqsimoti bo‘yicha rasmiy raqamlar qayta ishlanib, jadval va diagrammalar shaklida tahlil qilindi. 
Hududiy taqqoslash – Namangan viloyati tumanlarida nodavlat maktablarning soni, ulushi va narx siyosati 
kesimida solishtirma tahlil amalga oshirildi. So‘rovnoma va ekspert baholash – ayrim tumanlarda ota-onalarning 
xususiy maktablarga nisbatan ishonchi va talabi aniqlash uchun so‘rovlar o‘tkazildi, mutaxassislarning fikrlari 
tahlil qilindi. Normativ-huquqiy tahlil – ta’lim sohasidagi davlat siyosati, qonunchilik va hukumat qarorlari 
nodavlat maktablarning rivojlanishiga ta’siri nuqtai nazaridan o‘rganildi.

T A H L I L  V A  N A T I J A L A R
Ta’lim xizmatlari bozoridagi tadbirkorlikning an’anaviy turlaridan biri hisoblangan xususiy maktablar tizimi 

ham hozirgi kunda jadal suratlar bilan o‘sib bormoqda. Ilmiy izlanishlar davomida xorij mamlakatlarining xususiy 
ta’lim tarmoqlaridagi ulushi va O‘zbekiston ulushini qiyosiy tahlildan o‘tkazildi. (1-rasm). 

1-rasm. Xususiy maktab va oliy ta’lim muassasalari soni bo‘yicha xorij tajribalari va O‘zbekistonning qiyosiy tahlili 
[8]

Bundan ko‘rinib turganidek, xususiy umumta’lim maktablari salmog‘i bo‘yicha AQSh 23.3%, Xitoy 34.4% 
va Hindiston 32.2%  ni ko‘rsatgan bir paytda, O‘zbekistonning bu boradagi ko‘rsatkichi atigi 3% ni ko‘rstadi. Bu 
degani hali ushbu sektorga qaratilishi kerak bo‘lgan e’tibor juda ham ulkandir.

Xususiy maktablarda farzandlarini o‘qitayotgan ota-onalar uchun soliq imtiyozlari 2022-yil 1-apreldan 
boshlab xususiy maktablar va bog‘chalarga kontrakt to‘lovini amalga oshirayotgan ota-onalarga oyiga 3 
million so‘mgacha bo‘lgan summada daromad solig‘idan ozod etish huquqi berilgan. Aynan shunday sharoit 
va imtiyozlar natijasida O‘zbekistonda 2024/25 o‘quv yilining boshlanish payti holatiga, xususiy maktablarda 
o‘qiyotgan o‘quvchilar soni 112 ming 93 nafarga yetdi (2-rasm).

2-rasm. O‘zbekistonda 2018-2025-yillarda xususiy maktab o‘quvchilari soni [9]

“2022−2023 o‘quv yilida respublikada 10 ming 522 ta umumta’lim maktabi faoliyat yuritgan (194 tasi 
xususiy), maktablar soni 2021−2022 o‘quv yilidagiga nisbatan 233 taga oshgan. O‘quvchilar soni 6 mln 461 ming 
741 nafarni tashkil etgan (ularning 0,71 foizi xususiy maktablarda). Maktablar esa 5 mln 283 ming 916 nafar 
o‘quvchi uchun mo‘ljallangan, ya’ni 1 ta o‘quvchi o‘rniga 1,2 nafar o‘quvchi to‘g‘ri kelmoqda. Buning oqibatida 
respublikadagi umumta’lim maktablarining 5 tasi uchta smenada va 4 ming 777 tasi ikkita smenada faoliyat 
yuritadi. Ikkinchi va uchinchi smenada o‘qiydigan o‘quvchilar soni 2,1 mln dan oshiq bo‘lib, jami o‘quvchilarning 
33 foizini tashkil etadi. Umumta’lim maktablarining 64,2 foizida oshxona yoki bufet, 95 foizida kutubxona, 79 
foizida sport zali bor. Maktablarning bor-yo‘g‘i 30 foizi kanalizatsiyaga ega, 70,5 foizida “vodoprovod” mavjud. 
Umumta’lim maktablarining 99 foizi isitish tizimiga ega.” [10], - deb yoziladi Makroiqtisodiy va hududiy tadqiqotlar 
instituti rasmiy saytida. Ko‘rinib turganidek, xususiy maktablarning rivoji faqatgina ta’lim tadbirkorlarigagina 
emas, butun bir davlatning maktab tizimidagi kamchiliklarnida to‘g‘rilashga yordam bera oladi. 

Namangan viloyatida ham xususiy maktablar shakllanish bosqichida - deyarli davlat miqyosi bilan to‘g‘ri 
proporsional holatda (3-rasm). Namangan viloyatidagi xususiy maktablarning ish faoliyatini boshlaganiga 
hali ko‘p vaqt bo‘lmadi. Oxirgi 3 yilda, asosan avvaldan Namangan shahrida o‘z o‘rniga, ulkan o‘quvchilar va 
o‘qituvchilar jamoasiga, hamda ota-onalar ishonchiga ega bo‘lgan “Effortless Education (Start21)”, “Learning 
Skills Lab (LSL)”, “Ziyokor” va “Time Trusted Quality (Dombit)” kabi nodavlat ta’lim tashkilotlari – o‘quv 
markazlari o‘zlarining xususiy maktablariga asos soldilar.

3-rasm. Namangan viloyatidagi mavjud xususiy va davlat maktablari nisbati (2024-yil holatiga ko‘ra)[11]



M U H A N D I S L I K  VA  I Q T I S O D I Y O T

366

2025-yil, sentyabr.  № 9-son

Boshqa tumanlardagi xususiy maktablar ham hali hamon boshlang‘ich – ishonch qozonish davridalar 
deb aytish mumkin. Hali Namangan viloyati bo‘yicha to‘liq 11 yillik ta’limni berib, o‘quvchilarini oliy ta’limga 
yo‘naltirishga ulgurgan xususiy maktablarning yo‘qligi ham bu sohaning  hali ilk bosqichlarida ekanidan dalolat 
beradi. Shunday bo‘lsada, deyarli har bir tumanda xususiy maktablar faoliyati boshlangani e’tiborga molik 
(1-jadval). 

1-jadval. Namangan viloyati tumanlari kesimida xususiy va davlat maktablari soni [12]

Hudud nomi  Xususiy maktablar Davlat maktablari

Namangan viloyati 41 725

Namangan shahri 10 57

Davlatobod tumani 4 26

Yangi Namangan tumani 9 20

Mingbuloq tumani 1 50

Kososnsoy tumani 2 56

Namangan tumani 2 38

Norin tumani 0 47

Pop tumani 0 74

To’raqo’rg’on tumani 1 65

Uychi tumani 1 47

Uchqo’rg’on tumani 4 47

Chortoq tumani 3 56

Chust tumani 2 77

Yangiqo‘rg‘on tumani 2 65

Eng ko‘p xususiy maktablar mavjud bo‘lgan hududlar – Namangan shahrida 15% (10 ta xususiy maktab) 
va Yangi Namangan tumani deyarli 50% (9 ta xususiy maktab) maktablar xususiydir. Yangi Namangan tumani 
mintaqada xususiy maktablarning davlat maktablariga nisbati bo‘yicha eng yuqori ko‘rsatkichga ega. O‘rtacha 
darajadagi xususiy maktablar mavjudligi bo‘yicha – Davlatobod tumani 13% (4 ta), Uchqo‘rg‘on tumani 8% (4 
ta), Chortoq tumani 5% (3 ta), Chust, Kosonsoy va Namangan tumanlarida 2tadan xususiy maktablar mavjud 
bo‘lib, umumiy maktablarning mos ravishda 2%, 3% va 5% larini tashkil etadi.

Namangan viloyatida hali xususiy maktablar mavjud bo‘lmagan tumanlar sirasiga, garchi bu hududlarda 
mos ravishda 47 va 74 ta davlat maktablari faoliyat yuritsa ham, Norin va Pop tumanlari kiradi. Bu holat ushbu 
tumanlarda xususiy ta’lim sohasiga sarmoya kiritish uchun salohiyat mavjudligini ko‘rsatmoqda (4-rasm). 

Tahlillardan ko‘rinib turibdiki, xususiy maktablar asosan urbanizatsiyalashgan hududlarda, ayniqsa 
Namangan shahri va Yangi Namangan tumanida to‘plangan. Xususiy maktablar mavjud bo‘lmagan yoki soni 
kam bo‘lgan tumanlar (masalan, Pop va Norin) – kelajakda rivojlanish yoki ta’lim sohasida sarmoya kiritish 
uchun istiqbolli yo‘nalishlar hisoblanadi. Umumiy hisobda, xususiy maktablarning ulushi bor-yo‘g‘i 5.4% 
ni tashkil qiladi, bu esa mintaqada bozor hali shakllanish bosqichida ekani va sezilarli o‘sish imkoniyatlari 
mavjudligini anglatadi. 

4-rasm. Namangan viloyatida xususiy maktablar ochish uchun qulay hududlar [13]

Deyarli barcha tuman so‘rovnoma ishtirokchilarining 80% xususiy maktablarni tanladilar. Boshqa tomondan 
xususiy maktablarning muvaffaqiyatli faoliyat yuritib ketishi ular taklif etayotgan oylik o‘quv to‘lovlari miqdoriga 
ota-onalarning moliyaviy qobiliyati asosiy omil hisoblanadi. 

Xususiy maktablarning umumiy taklif etayotgan xizmatlariga asosan quyidagilar kirmoqda:
- ertalab 8dan, kechki soat 5gacha nazorat (ko‘plarida telefonsiz);
- 2 mahal issiq ovqat (ayrimlarida tushlikka 2xil);
- turli fanlarga ixtisoslashuv;
- qo‘shimcha tillar o‘rgatish: Ingiliz, Rus, Koreys tillari (sertifikatlar);
- darslardan keyingi doimiy sport to‘garaklari.
- yotoqxonalar (ba’zilarida)
O‘ziga xos takliflardan:
- 5 kunlik ta’lim + har shanba ko‘ngilochar mashg‘ulotlar: turli ekskursiyalar, sport va madaniy tadbirlar 

(Novda Milliy Maktabi);
- 2 ta yo‘nalishga maktab avtobuslari (Novda Milliy Maktabi);
- America franchizasi asosida Robototexnika darslari (LSL School);
- Majburiy suzish mashg‘ulotlari (Ibrat private school).
O‘zbekistonda xususiy maktablarga davlat tomonidan ko‘plab imtiyoz va imkoniyatlar taqdim etilayotgani 

ham ushbu sohaning Namangan viloyatida ham saolihayati keng ekanligiga dalolat beradi. Xususan, Yuridik 
va litsenziya olish jarayonining soddalashtirildi va Prezident qarori PQ–4312 (2019-yil) asosida jismoniy va 
yuridik shaxslarga umumiy o‘rta ta’lim maktablarini ochish imkoniyati berilgan[14]. Litsenziya olish “my.gov.uz” 
portali orqali soddalashtirilgan – bu jarayonni tez va byurokratiyasiz amalga oshirish imkonini yaratadi. Xususiy 
maktablarni mahalliy yoki xorijiy investorlar, NNTlar, hattoki jismoniy shaxslar ham ochishi mumkin. 

Mahalliy hokimiyatlar bo‘sh turgan davlat binolari yoki yer maydonlarini ta’lim maqsadida ijaraga yoki 
imtiyozli shartlarda sotib olish imkonini beradi. Namangan viloyatida ko‘plab yangi maktablar aynan ta’mirlangan 
sobiq davlat obyektlari asosida tashkil etilgan.

Prezidentning PQ 403-sonli qarori (2024-yil 22-noyabr) bilan nodavlat maktabgacha va maktab tashkilotlari 
2030-yil 1-yanvarga qadar barcha turdagi soliq va yig‘imlardan ozod qilinmoqda. Ulardagi rahbar va o‘qituvchilar 
malakasini oshirish davlat budjeti hisobidan amalga oshiriladi [15].

Ba’zi hududlarda xususiy maktablarga qabul qilingan kam ta’minlangan oila farzandlariga davlat tomonidan 
subsidiya yoki vaucherlar ajratiladi. Bu dasturlar ayniqsa ortiqcha yuklama bo‘lgan yoki resursi kam davlat 
maktablari bo‘lgan joylarda bosqichma-bosqich kengaytirilmoqda. Namangan viloyatidagi ko‘plab xususiy 
maktablar ham ichki oylik imtihonlarda yoqori natija qayd etgan o‘quvchilarga imtiyozli vaucherlar taqdim 
etadilar.

X U L O S A  V A  T A K L I F L A R 
Xulosa qilib aytganda, Namangan viloyatidagi nodavlat maktablar hozircha ta’lim tizimining kichik ulushini 

tashkil etayotgan bo‘lsa-da, ularning rivojlanish salohiyati katta. Aholining ishonchi va talabining yuqoriligi, 
davlat tomonidan yaratilayotgan qulay shart-sharoitlar kelajakda bu sektorda tez sur’atlarda o‘sishni ta’minlashi 
mumkin. Shuningdek, xususiy maktablar davlat ta’lim tizimidagi ortiqcha yuklamani kamaytirish va ta’lim sifatini 
oshirishda muhim rol o‘ynashi kutilmoqda.

